
Në pajtim me dispozitat e nenit 12, paragrafi l2.2, pika c dhe nenit 17, pika f të Ligiit nr. 03/L- 040, për Vetëqeverisje Lokale ("Gazeta zyrtare e Republikës së Kosovës",nr. 28/2008), të nenit 8 pika a, nenit 15 pika f dhe nenin 19 paragrafi 1 të Ligjit për Financat e Pushtetit Lokal, si dhe, dispozitat e neneve 15 dhe 34 të Ligjit nr. 04/L – 60, Ligjit  për Mbeturina, dhe nenit 27 al. 1 dhe 5 të Statutit të Komunës së Prizrenit, Kuvendi i Komunës, në mbledhjen e mbajtur më xxxx  2026, miraton këtë:


RREGULLORE
PËR MENAXHIMIN E MBETURINAVE  NË KOMUNËN E PRIZRENIT

Neni 1
DISPOZITAT E PËRGJITHSHME

Kjo rregullore ka për qëllim rregullimin  e ofrimit të shërbimeve publike dhe mënyrën e menaxhimit të mbeturinave, duke përfshirë mbledhjen e mbeturinave të përziera, mbeturinave të biodegradueshme komunale, si dhe mbledhjen e ndarë të letrës, metalit, qelqit, plastikës, tekstilit, mbeturinave problematike dhe atyre të vëllimshme. Po ashtu, rregullorja përcakton shpërndarjen hapësinore të pikave të riciklimit, metodën e llogaritjes së sasisë së mbeturinave për periudha të caktuara kohore, si dhe mënyrën dhe kushtet e përcaktimit dhe llogaritjes së tarifave për amvisëri dhe biznese.
Neni 2
QËLLIMI

1. Kjo rregullore përcakton çështjen e menaxhimit të mbeturinave komunale, si dhe përcakton vlerën (shumën) e taksës për mbeturina, me qëllim të krijohet një sistem i qëndrueshëm financiar me cilësi të lartë, dhe ekonomikisht i efektshëm i mbledhjes së mbeturinave komunale në të gjithë komunën e Prizrenit, në përputhje me parimet e zhvillimit të qëndrueshëm, mbrojtjes së mjedisit  dhe mbrojtjes së interesit publik.
2. Me këtë rregullore përcaktohet sistemi, mënyra e mbledhjes, ndarjes, përpunimit, riciklimit të mbeturinave, lloji, numri i kontejnerëve, mënyra e shpërndarjes dhe vendosjes së tyre, mirëmbajtja e vendeve ku grumbullohen mbeturinat dhe mënyra e transportimit të tyre.
3. Qëllimi i sistemit të grumbullimit të mbeturinave komunale është që të siguroj mundësinë e përdorimit të shërbimit publik të mbledhjes së mbeturinave të përziera komunale dhe mbeturinave komunale të biodegradueshme. Gjeneruesit e mbeturinave inkurajohen t’i dorëzojnë mbeturinat ndaras, në mënyrë që të zvogëlohet sasia e mbeturinave të përziera komunale dhe atyre të biodegradueshme.
4. Rregullorja, në përputhje me legjislacionin mjedisor, identifikon qartë përgjegjësitë  e secilit subjekt të përfshirë në sistemin e menaxhimit te mbeturinave.



Neni 3
FUSHËVEPRIMI

1. Dispozitat e kësaj rregulloreje janë obligative për të gjithë qytetarët, bizneset, kompanitë publike përgjegjëse për mbeturina  dhe operatorët tjerë, si dhe për të gjithë ata që kanë të bëjnë me mbeturina brenda territorit të komunës së Prizrenit.
2. Kjo rregullore definon kushtet për menaxhimin e integruar të mbeturinave, në minimizimin, ndarjen, ruajtjën, shkarkimin, grumbullimin, transportimin, deponimin, riciklimin dhe taksën për mbeturina, me qëllim ruajtjen e mjedisit jetësor në territorin e Komunës së Prizrenit, duke bashkëpunuar ngushtë me qytetarët për ngritjen e vetëdijes dhe rritjen e përgjegjshmërisë për një qytet më të pastër dhe më të shëndetshëm.

Neni 4
PËRKUFIZIMET

1.1.  Mbeturinë - substancë  apo  objekt  që prodhuesi  apo  zotëruesi  e hedh, ka  për qëllim ta hedhë apo është i detyruar ta hedhë.
1.2.  Menaxhimi i mbeturinave – aktivitetet për evitimin dhe reduktimin e prodhimit të mbeturinave dhe ndikimit të tyre në mjedis dhe shëndetin e njeriut, përfshirë mbledhjen, transportin, trajtimin, ripërdorimin, përpunimin, riciklimin dhe deponimin përfundimtar të mbeturinave, përfshirë monitorimin dhe kujdesin edhe pas kryerjes së këtyre aktiviteteve.
1.3.  Gjeneruesi i mbeturinave- subjekti fizik apo juridik që krijon  mbeturina.
1.4.  Operator – personi juridik i cili,  në përputhje  me ligjin, menaxhon dhe kontrollon,  është  përgjegjës  për  objektet  dhe  pajisjet  e mbeturinave dhe  është  i  autorizuar  të  marrë vendime në lidhje me funksionet ekonomike ose teknike të tyre.
1.5.  Kompania shërbyese – kompania e cila e kryen shërbimin e grumbullimit, transportit dhe deponimit të mbeturinave komunale.
1.6.  Leje përkatëse mjedisore – nënkupton leje mjedisore, lejen mjedisore e integruar, ose leje mjedisore komunale, të përkufizuara sipas ligjit përkatës për mbrojtjen e mjedisit dhe ligjit për parandalimin dhe kontrollin e integruar të ndotjes.
1.7.  Person  -  person  fizik  ose juridik  i  cili  është  i  involvuar   drejtpërdrejt  ose tërthorazi në proceset e menaxhimentit të mbeturinave.
1.8.  Konsumatori – personi i cili ka lidhur kontratë për shërbime me ofruesin e shërbimeve ose merr shërbime të caktuara.
1.9.  Ripërdorimi - çdo operim me të cilin një produkt apo komponent, që nuk është mbeturinë,  përdoret  përsëri për të njëjtin qëllim për të cilin është destinuar.
1.10.  Mbledhja –  mbledhja   dhe   transportimi   i   mbeturinave,   duke   përfshirë   klasifikimin paraprak sipas llojeve dhe magazinimin e tyre për qellim të bartjes deri te objekti për trajtim ose deponim të mbeturinave.
1.11. Mbledhja  e ndarë - nënkupton mbledhjen kur grumbullimi  i mbeturinave bëhet  ne mënyrë te ndarë sipas llojeve, të klasifikuar sipas natyrës dhe përbërjes, për  të lehtësuar trajtimin specifik.
1.12. Prodhuesi i mbeturinës - çdo person veprimtaria e të cilit krijon /prodhon mbeturinë, ose çdonjëri që merret me para-procesim, përzierje apo operime tjera që rezultojnë në ndryshimin e natyrës apo përbërjes së mbeturinës.
1.13. Zotëruesi i mbeturinës - prodhuesi i mbeturinës apo personi që e posedon mbeturinën.
1.14. Mbeturina komunale - mbeturina nga amvisëritë dhe nga aktivitete të tjera që, për shkak të përbërjes dhe natyrës së tyre, janë të ngjashme me ato të amvisërisë.
1.15. Mbeturina  e  parrezikshme - mbeturinat që  nuk  paraqesin  rrezik për  mjedisin  dhe shëndetin e njeriut dhe  nuk posedojnë karakteristika të mbeturinave të rrezikshme.
1.16. Mbeturina komerciale - mbeturinat që vijnë nga objektet që përdoren për qëllime tregtare, biznesi, sporti, edukimi apo rekreacioni, por nuk përfshijnë mbeturinat industriale.
1.17. Mbeturina  inerte  - mbeturinat  që  nuk  pësojnë  ndryshime  të  rëndësishëm fizik, kimike dhe biologjike në vendet ku deponohen, si:
a. Mbeturina inerte qe nuk treten, nuk ndizen dhe nuk reagojnë fizikisht apo  kimikisht, nuk zbërthehen biologjikisht  në  kontakt  me  materiet  të  tjera  dhe  nuk  ndikojnë  ndjeshëm në mjedis dhe në shëndetin e njeriut.
b. Kullimi dhe përmbajtja  ndotëse e tyre, përfshirë  mbetjet  ekotoksike,  duhet  të jenë  të papërfillshme dhe të mos rrezikojnë cilësinë e ujërave sipërfaqësore dhe nëntokësore.
1.18. Mbeturinë e  vëllimshme - mbeturinat me përmasa të mëdha  fizike nga pajisjet dhe makineritë, grumbullimi, transportimi dhe largimi i të cilave bëhet në mënyrë të veçantë.
1.19. Qendrat grumbulluese – lokacione për grumbullimin e mbeturinave të ndara sipas llojeve të përcaktuara.
1.20. 3R – reduktim, ripërdorim, riciklim.
1.21. Amvisëritë jo-rezidente- persona fizikë ose juridikë që kanë vendqëndrim në territorin e Komunës së Prizrenit për më pak se 6 muaj.

Neni 5
PËRGJEGJËSITË DHE DETYRAT E KOMUNËS

1. Përgjegjësitë e komunës për menaxhimin e mbeturinave janë:

1. Hartimi i Planit Komunal për Menaxhimin e Mbeturinave.
2. [bookmark: page2]Krijimi i një sistemi të qëndrueshëm për menaxhimin e mbeturinave komunale. 
3. Krijimi i një sistemi të qëndrueshëm financiar.
4. Zhvillimi i procesit të kontraktimit për shërbimet e menaxhimit  të mbeturinave.
5. Sektori për  menaxhimin e mbeturinave, mbikëqyr dhe udhëzon ofruesit e shërbimeve për grumbullimin, transportimin dhe deponimin e mbeturinave.
6. Kryerja e monitorimit mjedisor të deponisë sanitare.
7. Menaxhimi i mbeturinave komunale nga konstrukt-demolimi, si dhe i mbeturinave inerte, komerciale dhe të vëllimshme.
8. Identifikimi i pikave ilegale ( të zeza)  të  hedhjes së mbeturinave dhe largimi i tyre.
9. Përcaktimi i lokacioneve, numrit dhe llojit të kontejnerëve në bashkëpunim me operatorin ose palët e treta.
10. Mbikëqyrja dhe përcaktimi i orarit dhe dinamikës së mbledhjes së mbeturinave.
11. Promovimi i zvogëlimit të sasisë së mbeturinave (3R, kompostimit shtëpiak etj.)
12. Promovimi i ngritjes së vetëdijes publike dhe pjesëmarrja aktive të qytetarëve në implementimin e menaxhimit të mbeturinave.
13. Mbikëqyrje dhe planifikimi buxhetor për funksionimin e sistemit të menaxhimit të mbeturinave.
14. Përpilimi i raporteve për menaxhimin e mbeturinave, përfshirë:
14.1.1 Faturimin;
14.1.2 Shkalla e  inkasimit;
14.1.3 Sasinë e mbeturinave të grumbulluara dhe të deponuara.
15. Shqyrtimi i ankesave dhe parashtresave të taksapaguesve lidhur me menaxhimin e mbeturinave.
16. Përcaktimi i taksës dhe mënyrës së arkëtimit të mjeteve financiare.
17. Raportimi  në AMMK-Ministrinë e Mjedisit dhe e Planifikimit Hapësinor, sipas Ligjit me nr. 04L/060 për mbeturina,  për  SMM çdo 31 mars të vitit pasues.
18. Sigurimi i kushteve për veprim dhe operim për operatorët  publikë dhe privatë.
19. Monitorimi i të dhënat për amvisëritë që pranojnë shërbime komunale të grumbullimit të mbeturinave, këto të dhëna ( regjistra) përmbajnë informacione për përdoruesit e shërbimeve, adresën dhe të dhëna të tjera të nevojshme, dhe duhet të përditësohen rregullisht nga kompania shërbyese. 
20. Grumbullimi, transporti dhe deponimi i mbeturinave të vëllimshme, dy herë në vit, pa pagesë:
a) java e parë e muajit maj (aksion pranveror)
b) java e parë e muajit nëntor (aksion vjeshtor).

Neni 6
LLOJET E MBETURINAVE

1. Në pajtim me dispozitat e Ligjit për Mbeturina, llojet e mbeturinave janë:
a) Mbeturina komunale;
b) Mbeturina komerciale;
c) Mbeturina industriale;
d) Mbeturina medicinale.

2. Mbeturinat nga paragrafi 1, pika a) e këtij neni, varësisht nga shkalla e rrezikshmërisë, janë:
a) Mbeturina inerte, të cilat  nuk ndizen, nuk  shkaktojnë reaksione fizike ose kimike, nuk treten, nuk pësojnë zbërthim biologjik në kontakt me materiet tjera dhe nuk ndikojnë në mënyrë të ndjeshme në mjedis dhe shëndetin e njeriut;
b) Mbeturina të vëllimshme- mbeturina me përmasa të mëdha fizike nga pajisjet dhe makineritë;
c) Mbeturina të parrezikshme, të cilat nuk paraqesin rrezik për shëndetin e njeriut dhe mjedisin;
d) Mbeturina të amvisërisë;
e) Mbeturina të veçanta nga mbetjet animale;
f) Mbeturina të rrezikshme.

Neni 7
SISTEMI I MENAXHIMIT TË MBETURINAVE KOMUNALE

1. Mbeturinat komunale duhet të mblidhen, grumbullohen, trajtohen dhe menaxhohen në përputhje me dizpozitat e Ligjit për Mbeturina dhe me këtë rregullore.
2. Grumbullimi, transporti dhe deponimi i mbeturinave bëhet nga operatori i licencuar për menaxhimin e mbeturinave. Mbeturinat grumbullohen nga amvisëritë, institucionet, bizneset, hotelet, restorantet  dhe hapësirat publike.
3. Komuna, përmes komisionit përkatës, bën përzgjedhjen dhe caktimin e vendeve dhe pikave grumbulluese të mbeturinave, si dhe përcaktimin e hapësirave për ndërtimin e  qendrave të mëdha grumbulluese. Pikat grumbulluese caktohen sipas planit për menaxhimin e mbeturinave.
4. Menaxhimi i mirë i mbeturinave nënkupton mbulueshmëri të shërbimit në tërë territorin e komunës,  si dhe ofrimin e shërbimit  të rregullt, cilësor dhe efikas.
5. Ngritja e vetëdijësimit publik ka për objektiv rritjen  e vetëdijes shoqërore për menaxhimin e mbeturinave, përmes punës me komunitetin, rininë, nxënësit dhe të gjitha palët e interesit, duke rritur kënaqshmerinë e qytetarëve.
a. Të gjitha institucionet edukativo-arsimore që funksionojnë në territorin e komunës duhet të edukojnë nxënësit dhe studentët në përputhje me rregullat dhe ligjet përkatëse të trajtimit të mbeturinave.

Neni 8
KATEGORIZIMI I GJENERUESVE TË MBETURINAVE

Gjeneruesit e mbeturinave kategorizohen si më poshtë:

1. Konsumatorët e amvisërive:
i. Shërbimi derë me derë;
ii. Shërbimi përmes kontejnerëve të përbashkët publikë.
2. Konsumatorët komercialë/ industrialë:
i. Dyqanet e vogla zejtare dhe shërbyese;
ii. Subjekte të mesme deri të mëdha komerciale me kosto të ulët të shërbimit;
iii. Subjekte të mesme deri të mëdha komerciale me kosto të lartë të shërbimit.
3. Institucionet:
i. Konsumatorët e vegjël institucionalë;
ii. Konsumatorët e mesëm dhe të mëdhenj institucionalë;
iii. Konsumatorët e mëdhenj institucionalë, të shërbyer me kontratë.

Detajizimi i mëtejshëm i këtyre kategorive gjendet në Shtojcën  1 të kësaj rregulloreje.

Neni 9
TË DREJTAT E GJENERUESVE TË MBETURINAVE

1.  Të gjithë gjeneruesit që krijojnë mbeturina kanë të drejtë të kenë qasje në shërbimet publike për hedhjen e mbeturinave.
2.  Të gjithë gjeneruesit e mbeturinave kanë të drejtë ankese ndaj shërbimit të ofruar, në organet relevante në kuadër të komunës ose te kompanitë përgjegjëse shërbyese për bartjen e mbeturinave.

Neni 10
OBLIGIMET E GJENERUESVE TË MBETURINAVE

10.1 Gjeneruesit e mbeturinave obligohen të paguajnë për shërbimin e ofruar në bazë të taksës/tarifës së miratuar nga Komuna, sipas parimit  “NDOTËSI PAGUAN”.
10.2 Të gjithë gjeneruesit e mbeturinave janë të obliguar të regjistrohen në listat e shërbimit të konsumatorëve për mbledhjen dhe bartjen e mbeturinave.
10.3 Gjeneruesit e mbeturinave duhet të respektojnë orarin e shërbimit të grumbullimit të mbeturinave, të përcaktuara nga komuna/kompania shërbyese.
10.4 Gjeneruesit e mbeturinave duhet t’i mundësojnë operatorit qasje në vendin e dorëzimit  të mbeturinave.
10.5 Çdo gjenerues me banim individual/rezidencial obligohet që hedhjen e mbeturinave ta bëjë përmes shportave/kontejnerëve për grumbullimin e mbeturinave.
10.6 Gjeneruesit e mbeturinave obligohen:
a. Amvisëritë që shërbehen derë më derë duhet t’i ndajnë dhe t’i vendosin mbeturinat sipas sistemit të përcaktuar nga Komuna;
b. Në banimet kolektive, ku shërbimi bëhet në pika grumbulluese me kontejnerë, mbeturinat  duhet të ndajnë dhe të vendosen sipas sistemit të përcaktuar nga Komuna.
10.7 Çdo biznes obligohet të posedojë shporta/kontenjnerë  për grumbullimin e mbeturinave që i gjeneron.
10.8 Gjeneruesit e mbeturinave të veçanta, si spitalet, ambulancat dhe objektet e tjera për shërbime mjekësore, duhet të përdorin sistem të ndarë të kontenjerëve, për ndarjen e mbeturinave medicinale dhe mbeturinat tjera.
10.9 Gjeneruesit e  mbeturinave obligohen që mbeturinat e tyre t’i hedhin në vendet e caktuara nga Komuna për mbledhjen e mbeturinave, ndërsa mbeturinat e rrezikshme t’i ndajnë dhe t’i dorëzojnë në pikat mbledhëse përkatëse.
10.10 Çdo gjenerues obligohet që t’i largojë mbeturinat e krijuara gjatë procesit të ndërtimit, meremetimit apo demolimit të objekteve nga hapësirat  publike.
10.11 Çdo gjenerues i mbeturinave duhet të respektoj rregullat e shkarkimit të përcaktuar sipas planit të menaxhimit të mbeturinave.
10.12 Çdo gjenerues duhet të bëjë përpjekje për zvogëlimin e sasisë së  mbeturinave (përmes kompostimit shtëpiak dhe formave të tjera).
10.13 Ndërmarrjet prodhuese që  gjenerojnë mbeturina obligohen që Komunës së Prizrenit t’ia dorëzojnë planin e menaxhimit të mbeturinave, të cilat i gjenerojnë gjatë ushtrimit të veprimtarisë.
10.14 Çdo gjenerues obligohet të paraqesë ndryshimin e të dhënave ( si p.sh. shitja e pronës, trashëgimia dhe dokumentet e tjera përkatëse të përditësuara).
10.15 Gjeneruesit e mbeturinave duhet të regjistrohen në regjistrin e shërbimeve të konsumatorëve për mbeturina.
10.16 Shërbimet e veçanta, (largimi i mbeturinave të vëllimshme dhe mbeturinave të tjera që nuk largohen gjatë shërbimit të rregullt)  bëhen me pagesë,  perveë rasteve  të përcaktuara në këtë rregullore.
10.17 Bizneset  të cilat ushtrojnë veprimtari të ndryshme obligohen të mbajnë të pastër hapësirën para objektit dhe përreth tij.
10.18 Bizneset që gjenerojnë paketime kartoni obligohen që, përveq kontejnerit për mbeturina tjera, të posedojnë edhe kontejner të veçantë për ndarjen e paketimeve, i cili duhet të jetë i vendosur afër lokalit dhe duhet të jetë me rrjetë me hapësirë të dukshme. Bizneset të cilat obligohen të posedojnë kontejner të veçantë janë;
a) Marketet;
b) Pemëshitësit;
c) Depot;
d) Dyqanet me shumicë;
e) Dyqanet me pakicë të cilët gjenerojnë shumë paketime;
f) Qendrat tregtare;
g) Dyqanet e veshmbathjeve  apo produktet tjera të ngjashme që gjenerojnë  shumë paketime.
10.19 Dyqanet me teknikë të bardhë  dhe produkte teknologjike.
10.20 Bizneset që gjenerojnë vajra si mbeturinë obligohen të posedojnë kontejnerë të veçantë për ndarjen e tyre, si:
a) Restorantet;
b) Garazhet/autoserviset për rregullimin e automjeteve apo mjetet tjera motorike
10.21 Bizneset, që gjenerojnë mbetje nga djegia(hi) obligohen të posedojnë kontejnerë të veçantë, si: 
a) Furrat e bukës me dru ose thëngjill;
b) Qebaptoret, të cilët përdorin zgarë me dru dhe thëngjill.
c) Restorante të cilat shfrytëzojnë furra/ skara me dru ose thëngjill;
d) Biznese të  tjera të ngjashme të cilat gjenerojnë këtë lloj të mbeturinave.
10.22 Bizneset që gjenerojnë mbeturina të kompostueshme obligohen të posedojnë kontejner të veçantë, si;
a) Marketet;
b) Pemëshitësit;
c) Tregjet.
10.23 Bizneset që gjenerojnë goma si mbeturinë obligohen të posedojnë kontejnerë të veçantë, si:
a) Vullkanizerët;
b) Bizneset të cilat bëjnë përpunimin apo shitjen e gomave;
c) Mekanikët.
10.24   Bizneset që gjenerojnë mbetje shtazore obligohen  të posedojnë kontejnerë të veçantë, si:
a) Mishtoret;
b) Thertoret;
c) Fabrikat për përpunimin e mishit dhe të ngjashme.
10.25 Çdo gjenerues duhet të bashkëpunojë me autoritetet publike dhe kompanitë përgjegjëse për ruajtjen e një mjedisi të pastër.
10.26 Çdo gjenerues duhe të respektojë rregullat e përcaktuara në Planit për Menaxhimin e Mbeturinave.
10.27 Çdo gjenerues duhet të respektojë obligohet që të largojë mbeturinat të cilat krijohen gjatë procesit të ndërtimit, meremetimit apo demolimit të objekteve apo hapësirat ose vendet publike.
10.28  Çdo gjenerues i mbeturinave nga ndërtimi obligohet të njoftojë njësinë për menaxhimin e mbeturinave në Komunën e Prizrenit për aktivitetet e demolimit apo meremetimit.

Neni 11
REGJISTRIMET E GJENERUESVE

1. Kompania shërbyese për grumbullimin, transportin dhe deponimin e mbeturinave duhet të ketë listën e plotë dhe të përditësuar të  amvisërive, bizneseve dhe institucioneve në Komunën e Prizrenit, të cilat marrin shërbim të rregullt në kuadër të programit për menaxhimin e mbeturinave.
2. Gjeneruesit  që nuk janë në listën e kompanisë shërbyese  janë të obliguar të regjistrohen.
3. Kategorizimi për ngarkesën e faturës nënkupton:
a. Kategoria e parë:  amvisëritë rezidente ( vendbanim i përhershëm);
b. Kategoria e dytë: amvisëritë jo-rezidente (me vendbanim të përkohshëm, që jetojnë jashtë territorit të Komunës së Prizrenit, të dëshmuar me kartelën vjetore të shpenzimeve të energjisë elektrike);
c. Kategoria e tretë: amvisëritë  e tjera që nuk përfshihen në kategoritë e mësipërme. 
.
Neni 12
TAKSA PËR MBETURINA

1. Faturimi i taksës për mbeturina për amvisëri apo njësi banimi bëhet në baza mujore nga kompania publike K.R.M “Ekoregjioni” SH.A. Fatura i dorëzohet gjeneruesit të mbeturinave përmes inkasantëve, më se largu deri në ditën e dhjetë (10) të muajit pasues, ndërsa pagesa kryhet nga gjeneruesi të kompania “Ekoregjioni” SH.A – Prizren.
2. Komuna i cakton taksat për mbeturina, varësisht nga lloji i tyre.
3. Gjeneruesi i mbeturinave obligohet  të paguajë faturën e taksës për mbeturina. 
4. Detajizimi i mëtejshëm për taksat komunale sipas kategorive  gjendet në Shtojcën  1 të kësaj rregulloreje.
Neni 13
TARIFA PËR AMVISERITË

1. Amvisëritë rezidente dhe jo-rezidente janë të obliguara të paguajnë tarifat për taksa për mbeturina sipas kesaj rregulloreje.
Neni 14
OBLIGIMI I PAGESËS PËR SHËRBIME ADMINISTRATIVE

1. Taksa e shërbimit për grumbullimin e mbeturinave për të gjitha kategoritë e gjenerueseve të mbeturinave (amvisëritë, bizneset, institucionet publike dhe subjektet me shkallë të lartë të veprimtarisë) përcaktohet sipas  tabelës në Shtojcën 1 të kësaj rregulloreje.

Neni 15
DETYRAT DHE PËRGJEGJËSITË E OPERATORËVE PËR MENAXHIMIN  E MBETURINAVE

1. Kompania   për ofrimin e shërbimeve të menaxhimit të mbeturinave është e obliguar të veprojë konform ligjeve në fuqi.
2. Kompania është e obliguar të raportojë çdo muaj për menaxhimin e mbeturinave, si dhe të dorëzojë raportin vjetor  deri në fund të muajit shkurt të vitit kalendarik në Sektorin për Menaxhimin e Mbeturinave (SMM).

Neni 16
VEPRIMET E NDALUARA

Me ketë rregullore ndalohen veprimet si më poshtë:
1. Hedhja e mbeturinave ndërtimore në rrugë, trotuare, sheshe  hapësira publike;
2. Hedhja  e  mbeturinave  të llojeve të tjera në  kontejnerë  ose  në pika  mbledhëse, pa ndarje sipas rregullave të përcaktuara;
3. Hedhja e mbeturinave në hapësirat e përbashkëta brenda dhe jashtë objekteve të banimit kolektiv (ballkone, korridore, tarracat e banesave etj.);
4. Përzierja dhe hedhja e mbeturinave jashtë kontejnerëve të destinuar për ndarjen e mbeturinave të riciklueshme;
5. Hedhja e mbeturinave nga automjetet në lëvizje;
6. Hedhja dhe deponimi i mbeturinave në hapësirat publike ( rrugë, parqe dhe vende të tjera publike);
7. Ndërrimi i vendndodhjes së kontejnerëve ose pikave grumbulluese pa autorizim nga autoritetet komunale;
8. Djegia e mbeturinave në vende publike, në kontejnerë apo  në pika mbledhëse ose ndarëse të mbeturinave;
9. Përdorimi i mbeturinave si ushqim për kafshët nga kontejnerët apo pikat mbledhëse;
10. Shfrytëzimi i kontejnerëve publikë nga bizneset për mbeturina që nuk hyjnë në kategorinë e mbeturinave komunale dhe komerciale;
11. Gërmimi, përzierja, derdhja dhe shpërndarja e mbeturinave nga persona të paautorizuar;
12. Hedhja e mbeturinave jashtë kontejnerëve;
13. Derdhja apo rrjedhja e mbeturinave nga automjetet gjatë transportit drejt impianteve për trajtim apo deponive;
14. Personat duhet të marrin masa që gjatë transportimit të mbeturinave, automjetet e tyre të kenë mbulesë adekuate, me qëllim të pengimit të derdhjes, shpërndarjes apo rrjedhjes së mbeturinave gjatë transportit me destinacion tek impiantet për trajtim apo në deponi të mbeturinave;
15. Ndryshimi  i  mënyrës,  metodave apo teknologjisë   së trajtimit të  mbeturinave në kundërshtim me kushtet e përcaktuar me kontratë apo ndonjë formë tjetër.
16. Hedhja e mbeturinave nga pajisjet elektrike, elektronike dhe mbeturinave të vëllimshme nuk guxojnë të hedhen në kontejnerë të mbeturinave ose në afërsi të tyre.

Neni 17
ZBATIMI I RREGULLORES  DHE DISPOZITAT NDËSHKUESE

1. Çdo person fizik apo juridik që  shkel dispozitat e  kësaj rregulloreje kryen kundërvajtje dhe  ndëshkohet në përputhje me Ligjin për Mbeturina nr.04/L-060,  Ligjit nr. 08/L-071 për ndryshimin dhe  plotësimin e Ligjit për Mbeturina nr. 04/L-060, Ligjit për Mbrojtjen e Mjedisit nr.03/L-025, si dhe udhëzimeve administrative për ndëshkimet dhe gjobat mandatore.

2. Ndaj gjeneruesit të mbeturinave i cili nuk e kryen pagesën e  taksës për mbeturina dhe  nuk i përmbahet kësaj rregulloreje, iniciohet procedurë përmbarimore  sipas legjislacionit  në fuqi, në gjykatën kompetente.

3. Për  shkelësit  e  dispozitave lidhur me veprimet e ndaluara sipas Nenit 16 të  kësaj  rregulloreje, inspektori i mjedisit, inspektori komunal, zyrtari policor shqiptojnë gjobë mandatore në përputhje me Ligjin për Mbeturina nr.04/L-060 dhe Udhëzimin Administrativ të MMPH nr.06/2018 për ndëshkimet me gjoba mandatore. 

3.1 Mbikëqyrjen inspektuese për zbatimin kësaj rregulloreje e kryen Drejtoria e Inspektoratit  dhe zyrtarët e tjerë të autorizuar nga  Komuna.

4. Gjobën  e shqiptuara nga inspektori i mjedisit përcaktohen  me akt nënligjor të Ministrisë së Mjedisit dhe Planifikimit Hapësinor.
4.1 Kundër vendimit të inspektorit të mjedisit mund të parashtrohet ankesë në pajtim me Ligjin nr. 05/L-031 për Procedurën e Përgjithshme Administrative. 
5. Për zbatimin e kësaj rregulloreje kujdesen Kryetari i Komunës, Drejtoria e Shërbimeve Publike dhe njësitë përkatëse të administratës komunale.

Neni 18
DISPOZITAT PËRFUNDIMTARE

1. Në të gjitha rastet që nuk janë të rregulluara me këtë rregullore, zbatohen dispozitat e legjislacionit  në fuqi.
2. Me këtë rregullore njoftohet Ministria e Administrimit të Pushtetit Lokal, Ministria e Mjedisit dhe Planifikimit Hapësinor.
Neni 19
SHFUQIZIMI

Me hyrjen në fuqi të kësaj rregulloreje shfuqizohet Rregullorja nr. 01/2022 për Menaxhimin e Mbeturinave në Komunën e Prizrenit nr.001/011-38749, e datës 10.03.2022, si dhe Rregullorja për ndryshimin dhe plotësimin e saj me nr.001/011-196, e datës 28.12.2023.

        Neni 20
         HYRJA NË FUQI

Kjo rregullore hyn në fuqi pasi të plotësohen kushtet e parapara konform neneve 81 dhe 82 të Ligji për Vetëqeverisje Lokale  nr. 03/L-040, si dhe pas publikimit në faqen zyrtare  elektronike të komunës në gjuhët zyrtare dhe në Gazetën Zyrtare të Republikës së Kosovës. 



                                        





















 SHTOJCE:

TABELA 1.  Kategorizimi i konsumatorëve për taksat komunale 

TABELA 1: KATEGORIZIMI I KONSUMATORËVE DHE TARIFAT
1. Tarifat sipas kategorive (amvisëri dhe biznese të vogla/mesme)

LISTA E TARIFAVE PËR SHËRBIMET E GRUMBULLIMIT TË MBETURINAVE 
Kategorizimi i Konsumatorëve komercial/industrialë bëhet në varësi të madhësisë së objekteve, sasisë së mbeturinave të gjeneruar  nga bizneset, si dhe përcaktimit të tarifave përkatëse, si më poshtë:

TABELA: KATEGORIZIMI DHE TARIFAT E SHËRBIMEVE
1. Tarifat sipas kategorive
	[bookmark: _Hlk228190729]Kategoria
	Zona rurale (€ / muaj)
	Zona urbane (€ / muaj)

	I
	7.50 – 10.50 €
	8.50 – 11.50 €

	II
	9.50 – 13.50 €
	10.50 – 14.50 €

	III
	12.50 – 17.50 €
	14.50 – 19.50 €

	IV
	16.50 – 23.50 €
	18.50 – 25.50 €

	V
	25.50 – 33.50 €
	27.50 – 35.50 €



2. Kategorizimi i bizneseve sipas veprimtarisë
	Kategoria I
	Kategoria II
	Kategoria III
	Kategoria IV
	Kategoria V

	Avokatura
	Argjendari
	Qebaptore
	Hotele
	Subjekte të mëdha industriale

	Zyra noteriale
	Auto pjesë
	Fast food
	Motele
	Qendra të mëdha tregtare

	Barnatore
	Auto mekanikë
	Gjellëtore
	Filiale bankare
	Veprimtari me volum të lartë

	Rrobaqepës, këpuctarë
	Auto elektricistë
	Restorante
	Ekspozitura bankare
	Industri të mëdha

	Berberë
	Auto larje
	Kioska
	Pompa të benzinës
	

	Foto-studio
	Auto shkolla
	Kafe pjekës
	Markete të mëdha
	

	Optika
	Kurse të ndryshme
	Servise të teknikës së bardhë
	Kafiteri të mëdha
	

	Butikë të vegjël
	Mobil shop
	Markete (mbi 40 m²)
	Qendra tregtare
	

	Këmbimore
	Sallone frizerie
	Ordinanca mjekësore
	
	

	Agjenci turistike
	Byrektore, ëmbëltore
	Laboratorë
	
	

	Bio shop
	Piceri
	Kopshte për fëmijë
	
	

	
	Video lojëra, internet kafe
	Sallone mobilieri
	
	

	
	Librari
	Qendra sportive/fitnes
	
	

	
	Depo të pijeve
	
	
	

	
	Mini markete
	
	
	

	
	Vullkanizerë
	
	
	

	
	Farkatarë
	
	
	

	
	Çajtore
	
	
	

	
	Sallone tepihash/perde
	
	
	

	
	Dyqane pajisjesh IT
	
	
	

	
	Xhamprerës
	
	
	

	
	Shitore këpucësh
	
	
	

	
	Pastrim kimik
	
	
	

	
	Butikë të vegjël
	
	
	

	
	Hekurishte
	
	
	

	
	Gurëgdhendës
	
	
	

	
	
	
	
	


   
	[bookmark: _Hlk228190815]Subjektet e mëdha komerciale- industriale dhe institucione të shërbyer me kontrata të veqanta:
	Tarifa €/ muaj
Loji i shërbimit - zbrazje

	1. Kontejner metal/plastik 1.1m³
	 15.00€

	2. Kontejner metalik 5m³
	 45.00€

	3. Kontejner metalik 7m³
	65.00€

	4. Kontejner metalik 12m³
	100.00€ 

	5. Kontejner metalik 40m³
	180.00€

	Amvisëritë  rezidente
	6.50 euro/ në muaj

	Amvisëritë jo-rezident
	3.00 euro/ në muaj

